
Cefndir Beiblaidd:


Mathew 26:47-56
Cymeriadau:


Clust Malchus

Clust Malchus i’r blaen/llwyfan ac yn siarad â’r gynulleidfa

Clust Malchus:


Rydw i’n gwybod bod hyn yn anodd ei gredu – 

ond clust ydw i.

OK?

Pawb yn deall?

Rydych chi’n gwrando ar glust (ha ha) yn siarad gyda chi.

Fi ydy clust Malchus, y gwas.

Wn i ddim os ydy’r enw Malchus yn golygu rhywbeth i chi, ond roedd Malchus (a fi wrth gwrs) a’m partner  yng ngardd Gethsemane pan gafodd Iesu o Nasareth ei arestio.

Pam?

Wel.  Roedd Malchus yn casglu coed tân pan waeddodd Caiaffas arno.  

Caiaffas ydy’r archoffeiriad.  

Bobl bach!  Sôn am weiddi’n uchel!  Mae angen i bobl sylweddoli bod gweddi’n uchel fel yna yn gallu brifo clustiau fel fi!

Roedd Caiaffas am i Malchus fynd gyda milwyr y llys i Fynydd yr Olewydd.   Doeddwn i ddim wedi clywed dim am hyn (ac mae hynny’n beth od, achos fel arfer rydw i’n clywed popeth)  ond mae’n debyg fod un o ffrindiau Iesu wedi dod at Caiaffas i ddweud bod Iesu yno.

Dyma ni i gyd i ffwrdd i ganol y nos.  Sôn am sŵn!  Siarad, gweiddi , rhegi! Roeddwn i’n goch fel beetroot wrth glywed y fath iaith!  Sŵn cleddyfau yn clancio, traed yn stampio, dillad yn siffrwd, ambell un yn torri gwynt. Ych a fi! A ffaglau yn hisian wrth losgi a rhoi golau.

Erbyn i ni gyrraedd yr ardd, roeddwn i’n wlyb achos bod Malchus yn chwysu cymaint!  Roedd ei drwyn druan yn fwy gwlyb!  Dyma fi’n clywed y geiriau “Henffych well, rabbi”, ac yna rhywun hefo’r llais mwyaf ffantastig glywais erioed yn ateb a dweud “Gwna yr hyn yr wyt yma i’w wneud”.

Mae’n debyg fod y milwyr wedi cydio yn Iesu o Nasareth, achos dyma bawb yn dechrau siarad yn uchel ar draws ei gilydd a dadlau, ac yna....

Aw!

(yn neidio fel rhywun yn cael sioc)

Rydw i’n dal i deimlo’r boen heddiw.  Un funud roeddwn i’n sownd ar ochr pen Malchus, a’r funud nesaf roeddwn i ar lawr, a troed rhyw filwr tew yn fy sathru.  Mae angen i hwnnw fynd i Weight Watchers!

Dydw i ddim yn gwybod beth ddigwyddodd wedyn. Aeth hi’n nos arna i am ychydig, ond wedyn teimlais ddwylo caredig yn fy nghodi, a’r funud nesaf roeddwn i’n ôl ar ochr pen Malchus.

Clywais i wedyn bod Iesu o Nasareth wedi fy nghodi a........wel.......wn i ddim beth wedyn, ond roeddwn i’n iawn.  Dim poen, dim gwaed, dim byd.  Popeth back to normal.  A dweud y gwir roeddwn i’n clywed yn well!  A dyma fi’n clywed ffrindiau Iesu yn rhedeg i ffwrdd a’i adael gyda’r milwyr.

(saib.  Ysgwyd ei ben ac edrych yn drist)

Clywais i lawer o bethau ofnadwy dros y dyddiau nesaf.

Pobl yn gweiddi.

Sŵn chwip a sŵn croen yn rhwygo.

Sŵn gwaed yn dripian ar lawr.

Sŵn lleisiau yn gwneud hwyl ar ben Iesu ac yn galw enwau.

Sŵn llusgo pren.

Sŵn hoelion

Lleisiau pobl yn wylo.

Llais Iesu yn gweiddi ar Dduw......

(saib)

a sŵn distawrwydd.

(saib)

Wyddoch chi beth? 

Rydw i ers wythnosau yn clywed enw Iesu yn fwy a mwy aml.  

Pobl yn dweud hanes ei fywyd, a –  mae’n siŵr y byddwch chi’n meddwl mod i’n  drysu wrth ddweud hyn – ond mae pobl yn dweud bod Iesu’n fyw!

Rydw i’n siŵr fod Malchus am glywed mwy am yr Iesu yma – mae o’n mynd at rai o ffrindiau Iesu i ofyn cwestiynau.  

A wyddoch chi beth arall?

Rydw i’n teimlo’n well o lawer wrth i’r enw yma lanio arna i.

Ac un peth arall.  Mae’n anodd gen i gredu hyn a dweud y gwir – ond heno, mae Malchus am fynd i wrando ar y dyn yna ddefnyddiodd ei gleddyf arna i yn yr ardd.

Rhyfedd o fyd!

(exit)

